Gwasanaethau Boreol i Ysgolion Uwchradd  -  gol. Catrin Lewis


DIOLCHGARWCH
· Emyn
· Yr adeg yma o’r flwyddyn mae gwasanaethau Diolchgarwch yn cael eu cynnal mewn capeli, eglwysi ac ysgolion.  Ond nid oes rhaid cael gwasanaeth arbennig er mwyn dweud diolch wrth Dduw.  Gallwn ddiolch iddo bob munud a phob awr o’r dydd, drwy gydol y flwyddyn.  

· Darlleniad o Salm 8

1O Arglwydd,  ein brenin,

Mae dy enw di mor fawr drwy’r byd i gyd,

Rwyt wedi gorchuddio’r nefoedd gyfan â’th ysblander! ...
3Wrth edrych allan i’r gofod, a gweld gwaith dy fysedd,

y lloer a’r sêr osodaist ti yn eu lle,

4beth ydy un person dynol i ti boeni amdano?

Pam cymryd sylw o un aelod o’r ddynoliaeth?

5Ond rwyt wedi ei wneud ond ychydig ïs na Duw ei hun,

a’i harddu gydag ysblander a mawredd; …
9O Arglwydd, ein brenin, 
Mae dy enw di mor fawr drwy’r byd i gyd!
· Gweddi
Ydy, o Arglwydd, mae dy Enw Di yn ardderchog.  Rydym heddiw yn diolch i Ti am dy holl ddaioni tuag atom.  Cawn gyfle yn awr i gydnabod o’r newydd y cyfan rydym wedi ei dderbyn o’th law di. 
· Mae’r Beibl yn dweud wrthym i fod yn ddiolchgar,  “Mor dda yw rhoi diolch i ti, O Arglwydd” yw geiriau un o’r Salmau.  
Mae’r tir wedi rhoi ei gynhaeaf;  Mae Duw, ein Duw, wedi’n bendithio.  Mae Duw wedi ein bendithio, boed i bawb ymhobman ei barchu.”
Rydyn ni’n dod â rhoddion i’r gwasanaeth heddiw er mwyn cynorthwyo eraill.  
· Wrth ddiolch i Dduw am ei holl fendithion, allwn ni ddim peidio a sôn am un peth arall.  Mae hwn yn fwy na’i holl anrhegion eraill, gyda’i gilydd.  Mae wedi costio mwy i’w roi, nag unrhyw beth arall. Mae wedi ei roi i ni, er nad oeddem yn ei haeddu.  Mae wedi ei roi er mwyn ateb ein problem fwyaf.  Mae wedi ei roi i ni er mai ei groeshoelio fyddem ni’n ei wneud.

Oedd, roedd Duw yn caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.
· Ydyn ni’n diolch i Dduw am Iesu Grist?  Ydyn ni’n diolch i Iesu am farw trosom ar y groes?  Y ffordd orau i ni ddiolch yw trwy gredu ynddo, a gwrando arno, a’i groesawu i mewn i’n calonnau.   

· Gweddïwn
Ein Tad,  
Unwaith eto rwyt ti wedi cadw dy addewidion ac wedi darparu popeth ar ein cyfer.  Mae’r cynhaeaf eleni eisoes wedi ei storio ar gyfer y misoedd sydd i ddod.  Wrth inni ddiolch bod gennym ddigon i’w fwyta, cofiwn am y bobl yn ein byd sydd mewn angen.  Gwna ni’n barod i rannu’r rhoddion rwyt ti wedi eu rhoi i ni.

Diolch i ti hefyd am Iesu Grist – dy rodd fwyaf i ni.  Helpa ni i roi ein hunain iddo, i’w ddilyn, a’i garu, a’i wasanaethu.

Amen

